
Saqqummiussissut 

 

Siullermeerneqarnera 
 

 

Kræfti inuiaqatigiinni nappaataavoq. Amerlanerpaartavut kræfteqartarput imaluunniit qanigisaat 

kræfteqarsimapput. Taamaammat kræfteqarluni qanoq oqimaattorsiornarsinnaatigisoq tamatta ta-

korloorsinnaavarput. Naalakkersuisut maluginiarpaat, ilaqutariinnik kræftimik eqqugaasunik ikiui-

nissamut innuttaasut piumassuseqarluartut. Piffissami kingullermi ikiuiniaqatigiit peqatigiiffiat aaq-

qissuussinerillu kræftimik nappaatilinnut taakkulu ilaqutaannut aningaasanik katersuiniartut piler-

sinneqarput. Naalakkersuisut suliaq taanna annertooq namminerlu kajumissutsimik ingerlanneqar-

toq nersualaarpaat.  

 

Kræfti tamanit oqallisaalluarpoq. Taamaammat pingaaruteqarpoq, suliassaqarfik taanna annertooq 

oqimaatsorlu napparsimasunut ataasiakkaanut, ilaqutaasunut inuiaqatigiiussutsinnullu iluaqutaasus-

samik oqallisigisariaqarparput aamma siunissami suliniutissat eqqarsaatigalugit ataatsimut aalajan-

giiffiginiarlugu tunngavissiortariaqarparput. 

 

Kræfti pillugu pilersaarummut Siunnersuut 2013 pillugu suliaqarneq 2009-mili aallartinneqarpoq, 

tassani Inatsisartut taamani Naalakkersuisuusut piumaffigaat kingusinnerpaamik 2013-imi kræfti 

pillugu pilersaarummik saqqumiussissasut. Naalakkersuisut aalajangerput suliamik taassuminnga 

ingerlatitseqqinniarlutik, tassa kræfti pillugu pilersaarut sullinneqarnermi toqqissisimasuunissaq, 

peqqinnissaqarfik innuttaasunik qitiutitsisoq aamma nappaatinik pitsaaliuinermik suli qitiutitsisoq 

pillugit naalakkersuisooqatigiit anguniagassatut isumaqatigiissutaannut naapertuulluinnarmat. Taa-

maammat nuannaarutigaara Naalakkersuisut Kræfti pillugu pilersaarummut Siunnersuutaat 2013 

saqqummiussinnaagakku.  

 

Kræfti pillugu pilersaarut annertuujuvoq piffissarlu ungasinnerusoq isigalugu kræfteqartut aniguil-

luartarnissaat aamma kræfteqalersartut ikilisinneqarnissaat eqqarsaatigalugit anguniagaalluni. Kræf-

ti pillugu pilersaarummut Siunnersuut 2013 Nuna tamakkerlugu Peqqissutsimut Periusissiamut na-

leqqussagaavoq, tassungalu atatillugu pilersaarutit ilaattut ilanngunneqarluni.  

 

Kræfti pillugu nassuaammi 2011-meersumi inassuteqaatit UPA 2011-mi Inatsisartunit oqaluuseri-

neqartut siunnersuummi aallaavigineqarput. Siunnersuutip suliarineqarnerani pingaartinneqarpoq 

siunnersuutip tamanut sammitinneqarnissaa, ataqatigiinnissaa piffissamullu ungasinnerusumut ata-

tinneqarnissaa. Kræfti pillugu pilersaarummut Siunnersuut 2013 kræftinut assigiinngitsunut tamanut 

sammitinneqarpoq. Imarivai pitsaaliuilluni suliniutissatut siunnersuutit, suliniutit kræftimik misis-

suinermi immikkuualuttunut tamanut pitsanngorsaataasinnaasut, kræftimik katsorsaaneq, pigin-

naanngorsaaqqinneq anniaatinillu nipaallisaaneq. Taakkua saniatigut napparsimasoq pillugu suleqa-

tigiinnermut pingaaruteqartumut tunngatillugu suliniutit aamma ilaatinneqarput.  

 

Kræfti pillugu pilersaarummut Siunnersuut pilersaarutaavoq ukiut 13-it sinnerlugit ingerlanneqar-

tussaq. Pilersaarut piffissanut pingasunut agguagaavoq, taakkunani suliniutissat assigiinngitsut su-

liarineqassapput. Piffissaliunneqartut tamarmik naaneranni nalilersuisoqartassaaq, tassa pisariaqar-

titsisoqartillugu ingerlaavartumik pilersaarut malitseqartittarniarlugu naleqqussartarniarlugulu.  

Pilersaarut annertoorujussuuvoq, taamaammat suliniutigineqartussatut siunnersuutigineqartut ilaan-

nai saqqummiutissavakka:  



2 

 

Napparsimasumik taassumalu ilaqutaanik suleqateqarneq annertusarneqassaaq. Atuisunik 

peqataatitsineq napparsimasumik malittarinninnermut pitsaasumut pingaarutilittut ilaavoq. Misis-

suinermi katsorsaanermilu suleqatigiilluarneq paasissutissiilluartarnerlu toqqissisimasuunissamut 

tatiginninnissamullu tunngaviupput. Napparsimasumik malittarinninneq pitsaasoq aamma qulak-

keerneqassaaq ataatsimoorussamik napparsimasunik nalunaarsuiffiup elektroniskiusup, napparsima-

sup nunami sumi inissisimanera apeqqutaatinnagu napparsimasup inissisimanera pillugu paasissu-

tissanik nutartikkanik qulakkeerinnittussap atuutsinneqalerneratigut.  

 

Nakorsaatitortitsilluni kræftimik katsorsaanerup iluani periarfissaqarpoq kræftimik nappaatinik 

arlalinnik katsorsaanernik nunatsinnut nuussisinnaanermut. Iviangitsigut, inalukkatigut puatsigullu 

kræfteqartunik katsorsaaneq nunatsinnut nuutsereerparput. Taakkuninnga katsorsaasarnerit nunat-

sinnut nuunneqarnerat iluatsilluarpoq, Kalaallillu Nunaanni nakorsaatitortitsilluni kræftimik katsor-

saasarnerit amerliartorlutik. Kræfti pillugu pilersaarut nassuiarneqarnera malillugu piviusunngortin-

neqassappat, napparsimasut amerlanerit Kalaallit Nunaanni nakorsaatitortinneqarlutik kræftimik 

katsorsarneqarnissamut neqeroorfigineqarsinnaanngussapput. Tamanna napparsimasunut pilerinar-

tuuvoq, soorlu tamanna ataatsimut isigalugu aningaasaqarnikkut aamma tamanna peqqinnissaqar-

fimmut iluatsitsiffiulluassasoq.   

 

Pilattaalluni kræftimik katsorsaanermut tunngatillugu annertuumik pilersaarutitigut siunertari-

neqarpoq maanna katsorsaasarnerup pisariaqartumik allannguuteqartinnissaa. Inassutigineqarpoq, 

pilattaalluni kræftimik katsorsaasarnerup annersaa ukiut arlallit ingerlaneranni nunanut allanut 

nuunneqassasoq imaluunniit kræfti pillugu immikkut ilisimasalittut angalasartut Kalaallit Nunaanni 

tamatuminnga isumaginnittalissasut. Tamanna arlalinnik pissuteqarpoq. Ukiut qulit tulliuttut iluini 

pilattaasartutsinni kinguaariit nikittussaapput, taakkulu kingoraartissaat pilattaalluni kræftimik kat-

sorsaasarnerup iluani immikkut ilisimasalittut ilinniagaqartussaanngillat. Ilutigalugu kræftertunik 

pilattaasarnerit ima ikitsigipput, aalajangersimasumik amerlassusilinnik pilattaasarnissamik kræfte-

qartortatsinnut pitsaanerpaamik siulittuuteqarnissamut qulakkeerinnissinnaasumik naammassinnis-

sinnaanata. 

 

Siusissukkut nappaammik suussusersiineq  

Kræfteqartoqartoqarnera paasineqajaartillugu annikinnerusumik nakorsaatitoqartitsisoqartarpoq, 

taamalu kræftip toqussutaasinnaanera annikinnerulerluni. Kræfti pillugu pilersaarummut Siunner-

suut 2013 aqqutigalugu kræftip ilisarnaataanik innuttaasut pitsaanerusumik paasissutissinneqartas-

sapput, aamma katsorsarneqarnissamut periarfissat pillugit ilisimasassat pitsaanerusut qulakkeerne-

qassapput, taamaalilluni kræftimik nappaatillit ajorunnaarnissaannut periarfissanik pitsaasunik in-

nuttaasut tamarmik ilisimasaqalissangamik.   

 

Misissuineq 

Peqqinnissaqarfip ullummikut innuttaasut illissap paavatigut kræfteqarnersut misissussallugit neqe-

roorfigisarpai. Pilersaarutip suliarineqarnerani iviangitsigut inalukkatigullu kræfteqarnermik innut-

taasut misissorneqartarnissaannut periarfissanik nutaanik atuutsitsilertoqarsinnaanersoq misissueq-

qissaartoqarpoq. Innuttaasut taamatut misissorneqartarnissaasa pilersaarutip aallartinneranit atuut-

sinneqalissanngitsoq inassutigineqarpoq, tassa taamatut misissuinernermi aningaasartuuteqangaat-

siarnissamut sanilliullugu tamakkiisumik iluaqutaanissaa annikitsuaraassammat. Taamaammat 

kræfti pillugu pilersaarummut Siunnersuut 2013 aqqutigalugu inassutigineqarpoq, pilersaarummut 

piffissaliussap tulliani misissuisalernissaq nalilersorneqassasoq.   

 

Iviangitsigut kræfteqaleratarsinnaanermut misissuisarneq annertusarneqassaaq. Ilisimavar-

put, arnat 25-35 %-ii angullugit gen immikkut ittoq (BRCA1) pigigaagamikku iviangimikkut ima-

luunniit mannissaqarfimmikkut kræfteqalersinnaasut. Arnat taakku misissorneqartarnerat nunatsin-

nut nuunneqassaaq annertusarneqarlunilu. Arnanut iviangimikkut kræfteqarsimasunut misissuinis-

samik neqerooruteqartarneq aamma annertusarneqassaaq, tassa arnat taakku iviangimik aappaani 

kræfteqalernissamut ulorianartorsiortarmata.   

 

Nunat tamat maleruagassiaat malillugit iviangitsigut kræfteqarnermik misissuineq. Ivingitsi-

gut kræfteqalernissamik ulorianartorsiungaatsiartut pitsaanerusumik misissorneqartassappata Dron-

ning Ingridip Napparsimmavissuani mammografi atorlugu misissuisoqarsinnaasariaqarpoq. Tassa 

arnat iviangimikkut tinuneqarsorineqartut nunat tamat maleruaqqusaat malillugit pingasoriarluni 

misissorneqartarnissaat Kalaallit Nunaanni ingerlanneqarsinnaavoq, tassani pineqarput misissuineq, 

ultralyd aamma mammografi atorlugit misissuineq.  

 

Kræfteqarnermik pasitsaassinermi ipiutaasat misissorneqarnerannik malitseqartitsisoqarsinnaavoq. 

Taamatut nappaammik suussusersiisalernermi sukkasuumik eqqortumillu nappaammik suussuser-

siisarneq isumannaannerulissaaq, iviangitsigullu kræfteqartunik pilattaasarnerup iluani neqerooruti-

nut nutaanut ataqatigiissitsisoqassaaq.   

 

Kræftimik nappaatillit inuttut pisariaqartitaat annertuujullutillu assigiinngissitaarput. Kræf-

timik pilersaarut aqqutigalugu kræftimik nappaatillit inuuniarnikkut pisariaqartitaat aamma sulia-

qarfiit akimorlugit piginnaanngorsaaqqiinerup annertusarneqarnissaa misissoqqissaarneqarniarput – 

tassa nappaatip suussusersinerani piginnaanngorsaqqinneqarneq aallartinneqartarmat. Napparsima-

sut tamarmik piginnaanngorsaqqinneqarnissamut pisariaqartitatik tamaasa pissarsiarissavaat, anger-

lartitaanerminnilu tamatumunnga pilersaarummik pissarsisinneqassallutik. Ullumikkulli Kalaallit 

Nunaanni piginnaanngorsaqqinneqarnissamut pisariaqartitat naliliiffigineqarnissaannut pitsaasunik 

sakkussaqanngilagut.  

 

Anniaatinik nipaallisaaneq 

Kræftimik nappaatillit tamarmik ajorunnaarsinneqarsinnaanngillat, oqaatigineqarporlu anniaatinik 

nipaallisaanermik paaqqutarineqarnissamillu pisariaqartitsineq tamakkiisumik ilisimaneqanngitsoq. 

Taamaammat Naalakkersuisut suliniutigivaat anniaatinik nipaallisaanerup iluani innuttaasut pisa-

riaqartitaasa tamarmik qulaajaaffigineqarnissaat.   

 

Pinaveersaartitsineq. Siusinnerusukkut isumaqartoqarpoq, kræfteqarnerit tamarmiusut affaat an-

gullugit pinaveersaartineqarsinnaasut. Kræftip pinaveersaartinneqarnerani suliassaqarfiit pingaarne-

rit Inuuneritta II-mi qitiutinneqartut assigivaat, tassaasut pujortartarneq, nerisassat, timimik aalatit-

sisarneq aalakoornartorlu pillugit suliassaqarfiit. Kræftip pinaveersaartinneqarnera Inuuneritta II-p 

iluani maanna pilersaarutaasutullu suliniutaasunut ilaatinneqarpoq.  

  

Aningaasaqarneq. Kræftimik katsorsaaneq pitsaasoq aningaasanik naleqarpoq. Maannakkutut 

ukiumut kræfteqalersartut amerleriartarnerinnaat eqqarsaatigalugit 2025-mi kræftimik katsorsaa-

nermut 22 mio. kr.-t pallingajallugit akiliuteqartarnerulissaagut. Kræftimik katsorsaanerup pitsaane-

rulersinneqarnera aamma akeqarpoq. Kræfti pillugu pilersaarummut Siunnersuut 2013 suliatigut 

pitsaanerpaamik ilisimasalinnit nalilersuinermit aallaaveqarpoq. Pilersaarutip kingunissaatut naat-

sorsuutinut Kalaallit Nunaanni peqqinnissaqarfimmut toqqaannartumik malitsitullu aningaasartuu-

tissat ilaapput. Siusissukkut nappaammik suussusersiineq aamma pitsaanerusumik katsorsaaneq 

inuit ataasiakkaat kræftimik nappaateqareerlutik suliffeqarnermut uternissaannut periarfigissaartit-

sinerussapput, aamma piffissaq ungasinnerusoq isigalugu inuiaqatigiit aningaasaqarnerannut pitsaa-

sumik kinguneqartitsinnaapput. AIS 15-ip suliarineqarnissaata tungaanut paasissutissat pissarsiari-

neqarsinnaasut aallaavigalugit inuiaqatigiinnut kinguneqaataasinnaasunik naatsorsuineq Kræfti pil-

lugu pilersaarummut Siunnersuutip nassataanik piffissami sivisunerusumi aningaasartuutissatut 

isertitassatullu naatsorsuutaasunik isiginnittoq suliarineqassaaq.  

 

Taamatut oqaaseqarlunga neriuutigaara Kræfti pillugu pilersaarummut Siunnersuut 2013 oqallisigil-

luarneqassasoq. 


